
Edin Mulović

SAFET ORUČEVIĆ: MOSTAR 1992-1995 URBICID

Malo je koji grad doživio ono što je Mostar doživio tokom agresije na 
Bosnu i Hercegovinu. Mostarci nemaju pravo na zaborav.

Iz tog razloga veoma je bitno podsjećanje na strahote i užase koje smo 
preživjeli a to upravo možemo pronaći u fotomonografiji „Mostar 1992-1995 
urbicid“ koju je priredio Safet Oručević zajedno sa njegovim timom saradnika 
iz Centra za mir i multietničku saradnju iz Mostara 2020. godine. 

Centar za mir i multietničku saradnju Mostar je nevladina i neprofitabilna 
organizacija osnovana 2001. godine radi istraživanja i dokumentovanja 
značajnih događaja iz prošlosti Bosne i Hercegovine. Sam Centar posjeduje 
više hiljada originalnih fotografija, filmova i dokumenata iz ratnog i poratnog 
perioda. Svoju kompletnu arhivu kao i biblioteku od 1300 naslova Centar je 
predao Islamskoj zajednici BiH na čuvanje na posebnom odjelu Karađoz-
begove biblioteke u Mostaru. Tim Centra za mir ima ambiciju da arhivsku 
građu učini dostupnom široj javnosti putem raznih publikacija, knjiga i 
dokumentarnih filmova što bi predstavljao značajan doprinos istraživačima 
naše prošlosti.

Ova fotomonografija predstavlja šokantno ali istinito svjedočanstvo o 
dijelu užasa koji se dogodio tokom agresije na Bosnu i Hercegovinu (1992-
1995). Sadrži 250 različitih fotografija u crno-bijeloj tehnici (od 22 do 265 
stranice) na visokokvalitetnom masnom papiru. Ispod svake fotografije ratnog 
užasa stoji i godina kada je uslikana. Također nevedeno je i o kom objektu 
se radi. Ovom prikazu prethode fotografije starog Mostara u manjem kolor 
formatu (od 6 do 19 stranice), odnosno po tri male sličice stavljene na svakoj 

stranici koje pokazuju izgled objekata spomenutih u ovoj monografiji, kako su 
izgledali prije nego što su srušeni ili teško devastirani. Ispod sličica piše samo 
„Mostar prije rata“. Zatim u velikom formatu poredane su fotografije urbicida. 
Krenulo se od 1992. godine kada je krenula agresija Jugoslovenske narodne 
armije i srpsko-crnogorskih agresora na Mostar. 

Fotografije nisu u potpunosti hronološki poredane po datumima kad su 
slikane, ali se jasno može pratiti hronološki slijed razaranja. Sama monografija 
se kroz svoje prikaze ne bavi ljudskim žrtvama nego samo urbicidom i 
posljedicama razaranja. Svi fotoprikazi fokusirani su na objekte. Ovo je zbirka 
autentičnih, originalnih fotografija iz ratnog perioda koje su tehnički većinom, 
mada ne sve, visokog kvaliteta. 

Crno-bijele fotografije počnju od 23. stranice sa slikama Starog mosta 
iz 1992. godine na kome se vide oštećenja od granatiranja od strane JNA i 
srpsko-crnogorskog agresora. Vide se i zaštitne skele na mostu koje su trebale 
bar djelimično spriječiti devastaciju objekta. Te 1992. godine uništena zgrada 
Simfonijskog orkestra (str. 28) i robne kuće Razvitak (str. 29-30) sa pratećim 
objektom su dominirale nad istočnim dijelom grada. I zgrada Name sa drugim 
zgradama u ulici bile su uništene još početkom rata (str. 31). Samo zidine su 
ostale iza zgrade III Osnovne škole i zgrade Općinskog suda (str. 32-33). Na 
slikama 34. i 35. prikazana je mostarska Musala sa srušenim prepoznatljivim 
objektima u blizini - Hoteli Bristol i Neretva kao i srušeni Most Maršala Tita, 
te uništena zgrada muzičke škole, objekti Islamske zajednice, džamija na 
Musali sa uništenom kupolom bez munare. Iznad njih strši spaljena zgrada 
Razvitka na kojima su simbolično sačuvana samo slova na samom vrhu koja su 
ironično dominirala nad cjelim rušilačkim prizorom. Posebna meta agresora 
su bili islamski objekti pa tako jeziv prizor predstavlja uništenje Lakišića 
i Karađozbegove džamije (str. 36 i 37).  Prikazana je i razorena franjevačka 
Crkva sv. Petra i Pavla koja je također bila meta srpskocrnogorskog agresora 
1992. godine (str. 38 i 39) te katedrala Marije Majke Crkve (str. 40 i 41). Prizori 
dalje redom prikazuju Ulicu Huse Maslića razrušenu (1992), Saborni hram 
Svete Trojice kojeg su minirali hrvatski ekstremisti (1992), srušeni Most 
Hasana Brkića (1992), te srušeni Lučki i Carinski mostovi. Nadovezuju se 
slike razrušene Ulice maršala Tita koja prolazi kroz naselje Luku te razrušeni 
stambeni objekti u istom naselju, zatim srušena Ulica braće Brkića, razrušen 
hotel Neretva i hotel Ruža, Vladičin dvor, Titova vila, Gradska bolnica, 
Ulica braće Fejića, gradsko kupatilo u pseudomaurskom stilu, jezivi prizori 

razrušenog Kujundžiluka u Starom gradu (1992) iz više uglova (prikazani su 
gotovo svi dijelovi Kujundžiluka), Radnički dom sa postavljenim vrećama za 
zaštitu, zgrada muftijstva na Musali, kino Zvijezda (1992), Bulevar narodne 
revolucije sa srušenim stambenim objektima (1994) (mjesto gdje je bila prva 
linija sukoba sa Hrvatskom vojskom i HVO), hotel Ruža interijer, II Osnovna 
škola, restoran Evropa (1993), Ulica Konak, stanbeni objekti u naselju Luka 
1993, Muzej Hercegovine i spomenici ispred njega (1993), Stari grad sa Koski 
Mehmed-pašinom džamijom (1993) sa prikazom interijera, panoramski snimci 
naselja Luka i Mahala (1993) i mnoge druge. Predstavljen je i Higijenski zavod 
koji je bio ratna bolnica (1993), uslikan dok je bio zaštićen zaštitnim vrećama. 
Kada pogledate, recimo, slike zgrade Mukoša i zgrada Bjerutka, bit će vam 
jasno šta je značilo biti civil u ovom gradu tokom agresije. Iz raznih uglova 
su predstavljani ostaci urbicida. Većina objekata se nalazila na istočnom djelu 
grada sa većinskim bošnjačkim stanovništvom gdje je urbicid bio najizraženiji.  

Prikazani su Hotel Bristol i Neretva sa slikama privremenog montažnog 
mosta napravljenog u nuždi za prelazak sa jedne na drugu obalu. I on je bio 
stalno na meti granatiranja kao i lica koja su preko njega prelazila. 

Kako ističe sam priređivač: „Ova knjiga je svjedočanstvo o zločinu 
koji se nikad ne smije zaboraviti. Naše pamćenje ostaje bolna osveta svim 
zločincima koji su razarali grad, koji su ubijali, mučili i proganjali njegove 
građane, a ujedno je i najbolja garancija da se zločin više nikad neće ponoviti. 
Ovu knjigu, sa osobnom porukom, posvećujem svima koji su dali živote u 
odbrani grada, onima koji su prognani širom svijeta i svima koji ni danas ne 
posustaju u obnovi našeg voljenog grada.“ Dalje u drugom pasusu navodi: 
„tokom ubijanja grada organizovali smo školovanje naše djece u podrumima, 
u ruševinama smo organizirali protjerani Univerzitet Džemal Bijedić, naš 
otjerani i ugašeni Velež je prkosno zaigrao na livadama, bez svog stadiona, 
gledali smo pozorišne predstave, pjevale su Mostarske kiše, igrao se folklor u 
Kamaradu. Živjeli smo bez ijednog mosta, preko noći gradeći žičane prelaze 
preko Neretve.“

O svom doprinosu u ratu i izgradnji Mostara nakon rata, na zadnjim 
stranicama knjige autor se predstavio sa svojom opširnom biografijom, 
različitim funkcijama koje je obavljao te brojnim nagradama, plaketama i 
priznanjima koje je dobio za svoj uspješan rad.

Nakon izdanja ove monografije na redu su i historičari koji bi trebali 
uz korištenje autentične dokumentacije i razgovora sa svjedocima napraviti 

korektnu i pravu rekonstrukciju samih događaja, te na više nivoa pokrenuti 
naučne rasprave i okrugle stolove na kojima bi se na pravi naučni način 
predstavio ovaj dio historije. O ratu se veoma malo pisalo i nedovoljno ako se 
uzme u obzir da danas još uvijek ima živih svjedoka i sudionika tih događaja. 

I za kraj da kažemo da ova monografija je prvenstveno posvećena 
generacijama koje dolaze, ali je i tužan podsjetnik svakom onom koji je doživio 
užase agresije na Bosnu i Hercegovinu. Sam priređivač smatrao je da na taj 
ostavlja štivo koje će nadživjeti i njega i nas, a predstavlja emanet istine koja 
se nikad ne smije zaboraviti. Nadam se da će ove fotografije biti korištene i u 
nekoj novijoj historijskoj knjizi o gradu Mostaru. Burna i tragična prošlost 
grada ne smije biti zaboravljena.

Utješno je na samom kraju knjige predstavljena na dvije stranice 
panorama obnovljenog Mostara kao simbola kontinuiteta života nakon svih 
užasa koji je grad proživio. .  


